
Gaṇeśha Pañcharatnam 

vakratuṇḍa mahākāya sūryakoṭi samaprabha । 

nirvighnam kuru me deva sarva-kāryeṣhu sarvadā ॥ 

 
mudā karātta-modakaṁ sadā vimukti-sādhakaṁ 
kalā-dharāvataṁsakaṁ vilāsi-loka-rakṣhakam । 
anāyakaika-nāyakaṁ vināśhitebha-daityakaṁ 
natāśhubhāśhu-nāśhakaṁ namāmi taṁ vināyakam ॥ 1 ॥  
 
natetarāti-bhīkaraṁ navoditārka-bhāsvaraṁ 

namat-surāri-nirjaraṁ natādhikāpad-uddharam ।  

sureśhvaraṁ nidhīśhvaraṁ gajeśhvaraṁ gaṇeśhvaraṁ 
maheśhvaraṁ tamāśhraye parātparaṁ nirantaram ॥ 2 ॥  
 
samasta-loka-śhaṅkaraṁ nirasta-daitya-kuñjaraṁ 
daretarodaraṁ varaṁ varebha-vaktram-akṣharam | 
kṛpā-karaṁ kṣhamā-karaṁ mudā-karaṁ yaśhas-karaṁ 
manaskaraṁ namaskṛtāṁ namaskaromi bhāsvaram || 3 || 
 
akiñchanārti-mārjanaṁ chirantanokti-bhājanaṁ 
purāri-pūrva-nandanaṁ surāri-garva-charvaṇam | 
prapañcha-nāśha-bhīṣhaṇaṁ dhanañjayādi-bhūṣhaṇaṁ 
kapola-dāna-vāraṇaṁ bhaje purāṇa-vāraṇam || 4 || 
 
nitāntakānta-danta-kāntim-antakāntakātmajaṁ 
achintya-rūpam-anta-hīnam-antarāya-kṛntanam | 
hṛdantare nirantaraṁ vasantam-eva yogināṁ 
tam-eka-dantam-eva taṁ vichintayāmi santatam || 5 || 
 
mahā-gaṇeśha-pañcha-ratnam-ādareṇa yo’nvahaṁ 
prajalpati prabhātake hṛdi smaran gaṇeśhvaram | 
arogatām adoṣhatāṁ susāhitīṁ suputratāṁ 
samāhitāyur-aṣhṭa-bhūtim-abhyupaiti so’chirāt || 6 || 
 
iti śhrīmachchhaṅkarāchārya kṛta śhrīgaṇēśha pañcharatnam | 



Page 4 of 15       V1.1  May 11 2023 

 

 

 

Subrahmaṇya-karāvalambam  

 
he svāminātha! karuṇākara dīna-bandho 

    śhrī-pārvatīśha-mukha-paṅkaja-padma-bandho । 

śhrīśhādi-deva-gaṇa-pūjita-pāda-padma 
    vallī-sanātha mama dehi karāvalambam ॥ 1॥ 
 
devādhi-deva-nuta deva-gaṇādhi-nātha 
    devendra-vandya-mṛdu-paṅkaja-mañju-pāda । 
devarṣhi-nārada-munīndra-sugīta-kīrte 
    vallī-sanātha mama dehi karāvalambam ॥ 2॥ 
 
nityānna-dāna-niratākhila-roga-hārin 
    bhāgya-pradāna-paripūrita-bhakta-kāma । 
śhrutyāgama-praṇava-vāchya-nija-svarūpa 
    vallī-sanātha mama dehi karāvalambam ॥ 3॥ 
 
krauñchāsurendra-parikhaṇḍana śhakti-śhūla- 
    chāpādi-śhastra-parimaṇḍita-divya-pāṇe ।  
śhrī-kuṇḍalīśha-dhṛta-tuṇḍa-śhikhīndra-vāha   
    vallī-sanātha mama dehi karāvalambam ॥ 4॥ 
 
devādhi-deva-ratha-maṇḍala-madhyametya 
    devendra-pīḍanakaraṃ dṛḍha-chāpa-hastam । 
śhūraṃ nihatya sura-koṭibhirīḍyamāna 
    vallī-sanātha mama dehi karāvalambam ॥ 5॥ 
 
hīrādi-ratna-maṇi-yukta-kirīṭa-hāra 
    keyūra-kuṇḍala-lasat-kavachābhirāmam । 
he vīra tāraka-jayāmara-vṛnda-vandya 
    vallī-sanātha mama dehi karāvalambam ॥ 6॥ 

pañchākṣharādim-anu-mantrita-gāṅga-toyaiḥ 
    pañchāmṛtaiḥ pramuditendra-mukhair munīndraiḥ । 
paṭṭābhiṣhikta-hari-yukta-varāsana-stha 
    vallī-sanātha mama dehi karāvalambam ॥ 7॥ 
 
śhrī-kārtikeya karuṇāmṛta-pūrṇa-dṛṣhṭyā 

    kāmādi-roga-kaluṣhīkṛta-duṣhṭa-chittam । 

siktvā tu māmava kalādhara-kānti-kāntyā 
    vallī-sanātha mama dehi karāvalambam ॥ 8॥ 
 
subrahmaṇyāṣhṭakaṃ puṇyaṃ ye paṭhanti dvijottamāḥ । 
te sarve muktimāyānti subrahmaṇya-prasādataḥ ॥ 
 

subrahmaṇyāṣhṭakam idaṃ prātarutthāya yaḥ paṭhet । 

koṭi-janma-kṛtaṃ pāpaṃ tatkṣhaṇādeva naśhyati ॥ 
 
॥ iti śhrīsubrahmaṇyāṣhṭakaṃ athavā śhrīsubrahmaṇya karāvalambastotraṃ 
sampūrṇam ॥ 

    

 Āditya-kavacham 

 
udayāchalam āgatya veda-rūpam-anāmayam । 
tuṣhṭāva parayā bhaktyā vālakhilyādibhir-vṛtam ॥1॥ 

devāsuraissadā vandyaṃ grahaiśhcha pariveṣhṭitam । 

dhyāyan stuvan paṭhan nāma para-sūrya-kavachaṃ sadā ॥2॥  
ghṛṇiḥ pātu śhirodeśhaṃ sūryaḥ phālaṃ cha pātu me।  
ādityo lochane pātu śhrutī pātu prabhākaraḥ ॥3॥ 

prāṇaṃ pātu sadā bhānuḥ arkaḥ pātu mukhaṃ tathā । 
jihvāṃ pātu jagannāthaḥ kaṇṭhaṃ pātu vibhāvasuḥ ॥4॥ 
skandhau graha-patiḥ pātu bhujau pātu prabhākaraḥ । 
ahaskaraḥ pātu hastau hṛdayaṃ pātu bhānumān ॥5॥  
madhyam cha pātu saptāśhvo nābhiṃ pātu nabhomaṇiḥ।  
dvādaśhātmā kaṭim pātu savitā pātu sṛkkiṇī ॥6॥ 
ūrū pātu suraśhreṣhṭho jānunī pātu bhāskaraḥ। 

jahe pātu cha mārtāṇḍo galaṃ pātu tviṣhām-patiḥ ॥7॥  
pādau bradhnassadā pātu mitro'pi sakalaṃ vapuḥ।  
veda-trayātmaka-svāmin nārāyaṇa jagat-pate  
ayātayāmaṃ taṃ kañchid veda-rūpaḥ prabhākaraḥ ॥8॥ 
stotreṇānena santuṣhṭo vālakhilyādibhirvṛtaḥ । 
sākṣhād veda-mayo devo rathārūḍassamāgataḥ ॥9॥ 
taṃ dṛṣhṭvā sahasotthāya daṇḍavat-praṇaman bhuvi । 
kṛtāñjali-puṭo bhūtvā sūryasyāgre  sthitastadā ॥10 
veda-mūrtirmahābhāgo jñāna-dṛṣhṭirvichārya cha । 
brahmaṇā sthāpitaṃ pūrvaṃ yātayāma-vivarjitam ॥ 11 ॥ 
sattva-pradhānaṃ śhukākhyaṃ vedarūpam-anāmayam । 
śhabda-brahma-mayaṃ vedaṃ satkarma-brahma-vāchakam ॥12॥ 
munim adhyāpayāmāsa prathamaṃ savitā svayam । 
tena prathama-dattena vedena parameśhvaraḥ ॥13॥ 

yājñavalkyo muni-śhreṣhṭhaḥ kṛta-kṛtyo'bhavattadā ।  
ṛgādi-sakalān vedān jñātavān sūrya-sannidhau ॥14॥ 
idaṃ proktaṃ mahāpuṇyaṃ pavitraṃ pāpa-nāśhanam । 
yaḥ paṭhechchhṛṇuyādvāpi sarva-pāpaiḥ pramuchyate ।  
vedārtha-jñāna-sampannassūrya-lokam-avāpnuyāt ॥15॥ 

 
॥ iti śhrī-ādityakavachaṃ saṃpūrṇam ॥ 

 

     Śhrī-guru-pādukā-stotram 

ananta-saṃsāra-samudra-tāra-naukāyitābhyāṃ guru-bhaktidābhyām । 
vairāgya-sāmrājyada-pūjanābhyāṃ namo namaḥ śhrī-guru-pādukābhyām ॥ 1 ॥  
 
kavitva-vārāśhi-niśhākarābhyāṃ daurbhāgya-dāvāmbuda-mālikābhyām । 
dūrīkṛtānamra-vipattitābhyāṃ namo namaḥ śhrī-guru-pādukābhyām ॥ 2 ॥ 
 
natā yayoḥ śhrī-patitāṃ samīyuḥ kadāchidapyāśhu daridra-varyāḥ। 
mūkāśhcha vāchaspatitāṃ hi tābhyāṃ namo namaḥ śhrī-guru-pādukābhyām ॥3 ॥  
 
nālīka-nīkāśha-padāhṛtābhyāṃ nānā-vimohādi-nivārikābhyām । 
namanābhīti-pradābhyāṃ namo namaḥ śhrī-guru-pādukābhyām ॥ 4 ॥ 
 
nṛpāli-mauli-vraja-ratna-kānti-sarid-virājat-jhaṣha-kanyakābhyām । 

nṛpatvadābhyāṃ nata-loka-paṅkteḥ namo namaḥ śhrī-guru-pādukābhyām ॥5॥  
 
pāpāndha-kārārka-paramparābhyāṃ tāpa-trayāhīndra-khageśhvarābhyām । 

jāḍyābdhi-saṃśhoṣhaṇa-vāḍavābhyāṃ namo namaḥ śhrī-guru-pādukābhyām ॥ 6 ॥ 
 
śhamādi-ṣhaṭ-prada-vaibhavābhyāṃ samādhi-dāna-vrata-dīkṣhitābhyām । 
ramādhavānghri-sthira-bhaktidābhyāṃ namo namaḥ śhrī-guru-pādukābhyām ॥ 7 ॥ 
 
svārchāparāṇām akhileṣhṭadābhyāṃ svāhā-sāhāyākṣha-dhurandharābhyām । 
svāntāchchha-bhāva-prada-pūjanābhyāṃ namo namaḥ śhrī-guru-pādukābhyām॥8॥ 
 
kāmādi-sarpa-vraja-gāruḍābhyāṃ viveka-vairāgya-nidhi-pradābhyām । 
bodha-pradābhyāṃ druta-mokṣhadābhyāṃ namo namaḥ śhrī-guru-pādukābhyām॥ 9 ॥  
 
karomi kāyena tavānghri-sevāṃ bravīmi vāchā tava puṇya-nāma । 
dhyāyāmi mūrtiṃ tava hṛt-saroje prasīda śhīghraṃ yati-rāja mahyaṃ ॥ 10 ॥  
 

iti śhrī-guru-pādukā-stotram sampūrṇam॥ 

Kāñchī-maṭheśha-karāvalambam 

Kumbhaghoṇavāstavyena lakṣmīkāntaśarmaṇā viracitam 
 
 

prātassmarāmi bhavadīya mukhāravindam  
manda-smitaṃ cha janitāpaharaṃ janānām ।  
saṃpat-karīṃ cha bhavato'tra-kaṭākṣha-lakṣhmīṃ  
kāñchī-maṭheśha mama dehi karāvalambam ॥1॥  
 
prātassmarāmi kali-doṣha-harāṇi yāni  
hṛdyāni divya-madhurāṇi manoharāṇi । 
vākyāni te'dya vadanāṃbuja-nirgatāni  
kāñchī-maṭheśha mama dehi karāvalambam ॥2॥  
 
vakṣhaḥ-sthalaṃ vimala-hema-samāna-varṇaṃ  
bhasmāṅkitaṃ jana-manohara-kuṅkumāktam ।  
prātassmarāmi bhavato'tra-chiraṃ mahātman  
kāñchī-maṭheśha mama dehi karāvalambam ॥ 3॥  
 
mattebha-tulya-gamanaṃ cha nirīkṣhya te'dya 
yātvā vanāntaram ananta gajāśhchalīnāḥ।  
prātassmarāmi gaja-rāja-gatiṃ tavedam  
kāñchī-maṭheśha mama dehi karāvalambam ॥4॥  
 
dakṣheṇa daṇḍam avalambya  sadetareṇa 
hastena chāru-kalaśhañcha virājamānam । 
raktāmbarāṃ cha tava chāru-kaṭiṃ smarāmi  
kāñchī-maṭheśha mama dehi karāvalambam ॥5॥  
 

vismṛtya doṣham akhilañcha mamāparādhaṃ  

trātuṃ cha yā'dya bhagavan kṛta -baddha-dīkṣhā ।  

prātassmarāmi yati-puṅgava te'nukampāṃ  
kāñchī-maṭheśha mama dehi karāvalambam ॥6॥  
 
prātassmarāmi bhavadīya-padāravindam  
yasmāt prayānti duritāni mahānti tāni ।  
āyānti tāni muhuradya su-maṅgalāni  
kāñchī-maṭheśha mama dehi karāvalambam ॥ 7॥  

snānāchcha pānāchcha niṣhevaṇāchcha 
dhyānāchcha pāpāni layaṃ prayānti ।  
he tīrtha-pādānusaraṃ padaṃ te 
tīrthaṃ ca tīrthī-karaṇaṃ bhajāmi ॥ 8 ॥ 
 
 

॥ iti śhrīkāñchī-maṭheśha-karāvalamba-stotram sampūrṇam॥ 

  

Dvādaśha-jyotirliṅga-stotram  

 
saurāṣhṭra-deśhe vasudhāvakāśhe jyotir-mayaṃ chandra-kalāvataṃsam।  

bhakti-pradānāya kṛtāvatāraṃ taṃ soma-nāthaṃ śharaṇaṃ prapadye ॥ 1 ॥  

śhrī-śhaila-śhṛṅge vividha-prasaṅge śheṣhādri-śhṛṅge'pi sadā vasantam।  

tam arjunaṃ mallika-pūrvam-enaṃ namāmi saṃsāra-samudra-setum ॥ 2॥  

avantikāyāṃ vihitāvatāraṃ mukti-pradānāya cha sajjanānām।  

akāla-mṛtyoḥ parirakṣhaṇārthaṃ vande mahā-kāla-mahā-sureśham ॥ 3॥  

kāverikā-narmadayoḥ pavitre samāgame sajjana-tāraṇāya।  

sadaiva-māndhātṛ-pure vasantam oṅkāram īśhaṃ śhivam ekam īḍe॥ 4॥  

pūrvottare pāralikābhidhāne sadā śhivaṃ taṃ girijā-sametam। 

surāsurārādhita-pāda-padmaṃ śhrī-vaidyanāthaṃ satataṃ smarāmi ॥ 5 ॥  

āmarda-saṃjñe nagare cha ramye vibhūṣhitāṅgaṃ vividhaiśhcha bhogaiḥ।  

sadbhukti-mukti-pradamīśham ekaṃ śhrīnāganāthaṃ śharaṇaṃ prapadye ॥ 6॥  

sānandam-ānandavane vasantam ānanda-kandaṃ hata-pāpa-vṛndam।  

vārāṇasī-nātham-anātha-nāthaṃ śhrī-viśhvanāthaṃ śharaṇaṃ prapadye ॥ 7॥  

yo ḍākinī-śhākinikā-samāje niṣhevyamāṇaṃ piśhitāśhanaiśhcha ।  

sadaiva bhīmādi-pada-prasiddhaṃ taṃ śhaṅkaraṃ bhaktahitaṃ namāmi ॥ 8 ॥  

śhrī tāmraparṇī-jala-rāśhi-yoge nibaddhya setuṃ niśhi bilva-patraiḥ।  

śhrī-rāma-chandreṇa samarchitaṃ taṃ rāmeśhvarākhyaṃ satataṃ namāmi ॥ 9 ॥  

siṃhādri-pārśhve'pi taṭe ramantaṃ godāvarī-tīra-pavitra-deśhe ।  

yaddarśhanāt pātaka jāta nāśhaḥ prajāyate tryambakam īśham īḍe ॥10॥  

himādri-pārśhve'pi taṭe ramantaṃ sampūjyamānaṃ satataṃ munīndraiḥ ।  

surāsurair-yakṣha-mahoragādyaiḥ kedāra-saṃjñaṃ śhivam īśham īḍe ॥11॥  

ilāpurī ramya-śhivālaye'smin samullasantaṃ trijagad-vareṇyam। 

vande mahodāratara-svabhāvaṃ sadāśhivaṃ taṃ dhiṣhaṇeśhvarākhyam ॥12॥ 

etāni liṅgāni sadaiva martyāḥ prātaḥ paṭhanto'malamānasāśhcha।  

te putra-pautraiśhcha dhanair-udāraiḥ satkīrti-bhājaḥ sukhino bhavanti॥13॥ 

 

iti śhrīmad-śhaṅkarāchārya-virachitaṃ dvādaśha-jyotirliṅga-stotraṃ sampūrṇam॥ 

 

 

Kāmākṣhī-stotram 

 

kāmākṣhi mātar namaste kāma-dānaika-dakṣhe sthite bhaktapakṣhe ॥ 

 
kāmāri-kānte kumāri kāla-kālasya bhartuḥ kare datta-haste ।  
kāmāya kāma-pradātri kāmakoṭistha-pūjye giraṃ dehi mahyam ॥ 1॥  
 
śhrī-chakra-madhye vasantīṃ bhūta-rakṣhaḥ piśhāchāti-duṣhṭān harantīm ।  
śhrī-kāmakoṭyāṃ jvalantīṃ kāma-hīnaissugamyāṃ bhaje dehi vācham ॥ 2॥  
 
indrādi-mānye sudhanye brahma-viṣhṇvādi-vandye girīndrasya kanye । 
mānyāṃ na manye tvadanyāṃ mānitāṅghriṃ munīndrairbhaje mātaraṃ tvām ॥ 3॥ 
 

siṃhādhirūḍhe namaste sādhu-hṛt-padma-gūḍhe hatāśheṣha-mūḍhe । 

rūḍhaṃ hara tvaṃ gadaṃ me kaṇṭha-śhabdaṃ dṛḍhaṃ dehi vāg-vādini tvam ॥ 4॥ 
 
kalyāṇa-dātrīṃ janitrīṃ kañja-patrābha-netrāṃ kalānātha-vaktrām । 
śhrī-skanda-putrāṃ suvastrāṃ sachcharitrāṃ śhive tvāṃ bhaje dehi vācham ॥ 5॥ 
 
bhaktyā-kṛtaṃ stotra-ratnaṃ dīkṣhitānanta-rāmeṇa devī-prasādāt । 

nityaṃ paṭhet bhakti-pūtaṃ sadya sarvārtha-siddhiṃ bhaved-eva nūnam ॥ 
 

॥ iti śhrīkāmākṣhīstotram sampūrṇam ॥ 

 

Lakṣhmī-nṛsiṃha-pañcha-ratnam 

 
tvat-prabhu-jīva priyam ichchhasi chen nara-hari-pūjāṃ kuru satataṃ  
prati-bimbālaṅkṛti-dhṛti-kuśhalo bimbālaṅkṛtim ātanute।  
chetobhṛṅga bhramasi vṛthā bhava-maru-bhūmau virasāyāṃ  

bhaja bhaja lakṣhmī-narasiṃhānagha-pada-sarasija-makarandam॥ 1॥  

 

 
śhukttau rajata-pratibhā jātā kaṭakādyartha-samarthā ched  
duḥkhamayī te saṃsṛtireṣhā nirvṛti-dāne nipuṇā syāt।  
chetobhṛṅga bhramasi vṛthā bhava-maru-bhūmau virasāyāṃ  
bhaja bhaja lakṣhmī-narasiṃhānagha-pada-sarasija-makarandam ॥ 2॥  
 
ākṛti-sāmyāch-chhālmali-kusume sthala-nalinatva-bhramamakaroḥ 
gandha-rasāviha kimu vidyete viphalaṃ bhrāmyasi bhṛśha-virasesmin ।  
chetobhṛṅga bhramasi vṛthā bhava-maru-bhūmau virasāyāṃ  

bhaja bhaja lakṣhmī-narasiṃhānagha-pada-sarasija-makarandam ॥3॥  

 
srak-chandana-vanitādīn viṣhayān sukhadān matvā tatra viharase  

gandha-phalī-sadṛśhā nanu te'mī bhogānantara-duḥkha-kṛtaḥ syuḥ ।  

chetobhṛṅga bhramasi vṛthā bhava-maru-bhūmau virasāyāṃ  

bhaja bhaja lakṣhmī-narasiṃhānagha-pada-sarasija-makarandam ॥ 4 ॥ 

 
tava hitam ekaṃ vachanaṃ vakṣhye śhṛṇu sukha-kāmo yadi satataṃ 
svapne dṛṣhṭaṃ sakalaṃ hi mṛṣhā jāgrati cha smara tadvaditi 
cheto-bhṛṅga bhramasi vṛthā bhava-maru-bhūmau virasāyāṃ 

bhaja bhaja lakṣhmī-narasiṃhānagha-pada-sarasija-makarandam ॥ 5 ॥ 

॥iti śhrīmad-govindabhagavatpāda-śhiṣhya-śhrīmachchhaṅkara-bhagavatpāda- 
virachitaṃ śhrī-lakṣhmī-nṛsiṃha-pañcharatna-stotraṃ sampūrṇam॥ 
 

Śhrīrāma-bhujaṅga-prayāta-stotram 

 
viśhuddhaṃ paraṃ sachchid-ānanda-rūpaṃ  
guṇādhāram ādhāra-hīnaṃ vareṇyam ।  
mahāntaṃ vibhāntaṃ guhāntaṃ guṇāntaṃ  
sukhāntaṃ svayaṃ-dhāma-rāmaṃ prapadye॥ 1॥ 
  
yadā varṇayat-karṇa-mūle'nta-kāle  
śhivo rāma rāmeti rāmeti kāśhyām।  
tadekaṃ paraṃ tāraka-brahma-rūpaṃ  

bhaje'haṃ bhaje'haṃ bhaje'haṃ bhaje'ham ॥ 3 ॥  

 
puraḥ prāñjalīn āñjaneyādi-bhaktān  

sva-chinmudrayā bhadrayā bodhayantam।  

bhaje'haṃ bhaje'haṃ sadā rāma-chandraṃ  
tvadanyaṃ na manye na manye na manye॥ 7॥  
 
yadā matsamīpaṃ kṛtāntaḥ sametya  
prachaṇḍa-prakopair bhaṭair bhīṣhayenmām।  
tadāviṣhkaroṣhi tvadīyaṃ svarūpaṃ  
sadāpat-praṇāśhaṃ sakodaṇḍa-bāṇam॥ 8॥  
 
sadā rāma rāmeti rāmāmṛtaṃ te  
sadā-rāmam-ānanda-niṣhyanda-kandam ।  
pibantaṃ namantaṃ sudantaṃ hasantaṃ  
hanūmantam antarbhaje taṃ nitāntam॥ 21॥  
 
asītā-sametair akodaṇḍa-bhūṣhaiḥ  
asaumitri-vandyair achaṇḍa-pratāpaiḥ ।  
alaṅkeśha-kālair asugrīva-mitraiḥ  

arāmābhidheyair alam daivatair naḥ॥ 23॥  

 
avīrāsanasthair achinmudrikāḍhyaiḥ  

abhaktāñjaneyādi-tattva-prakāśhaiḥ।  
amandāra-mūlair amandāra-mālaiḥ  

arāmābhidheyairalam daivatair naḥ॥ 24 ॥ 

 
asindhu-prakopair avandya-pratāpaiḥ  
abandhu-prayāṇair amanda-smitāḍhyaiḥ।  
adaṇḍa-pravāsair akhaṇḍa-prabodhaiḥ  

arāmabhidheyairalam daivatairnaḥ॥ 25॥ 

 
namaste sumitrā-suputrābhi-vandya  
namaste sadā kaikayī-nandaneḍya।  
namaste sadā vānarādhīśha-vandya  
namaste namaste sadā rāmachandra ॥ 27॥  
 
prasīda prasīda prachaṇḍa-pratāpa  
prasīda prasīda prachaṇḍāri-kāla। 
prasīda prasīda prapannānukampin  
prasīda prasīda prabho rāmachandra ॥ 28॥  

 
iti śhrīśhaṅkarāchāryavirachitam śhrīrāmabhujaṅgaprayātastotram sampūrṇam॥ 
 
 

Viṣhṇu-ṣhaṭ-padī-stotram 

avinayam-apanaya viṣhṇo damaya manaḥ śhamaya viṣhaya-mṛga-tṛṣhṇām।  

bhūta-dayāṃ vistāraya tāraya saṃsāra-sāgarataḥ॥ 1॥  

divya-dhunī-makarande parimala-paribhoga-sachchidānande ।  

śhrīpati-padāravinde bhava-bhaya-kheda-chchhide vande॥ 2॥  

satyapi bhedāpagame nātha tavāhaṃ na māmakīnastvam ।  

sāmudro hi taraṅgaḥ kvachana samudro na tāraṅgaḥ॥ 3॥  

uddhṛta-naga nagabhid-anuja danuja-kulāmitra mitra-śhaśhi-dṛṣhṭe ।  

dṛṣhṭe bhavati prabhavati na bhavati kiṃ bhava-tiraskāraḥ ॥ 4॥  

matsyādibhir-avatārair-avatāravatā'vatā sadā vasudhām।  

parameśhvara paripālyo bhavatā bhava-tāpa-bhīto'ham॥ 5॥  

dāmodara guṇa-mandira sundara-vadanāravinda govinda ।  

bhava-jaladhi-mathana-mandara paramaṃ daram-apanaya tvaṃ me॥ 6॥  

nārāyaṇa karuṇā-maya śharaṇaṃ karavāṇi tāvakau charaṇau ।  

iti ṣhaṭpadī madīye vadana-saroje sadā vasatu॥ 7॥ ॥  

 

iti śhrīmachchhaṃkarāchāryakṛtaṃ viṣhṇuṣhaṭpadīstotraṃ sampūrṇam॥ 

 

Mukundamālā (Selected Verses) 

 
he gopālaka he kṛpā-jala-nidhe he sindhu-kanyā-pate  
he kaṃsāntaka he gajendra-karuṇā-pārīṇa he mādhava।  
he rāmānuja he jagat-traya-guro he puṇḍarīkākṣha māṃ  
he gopī-jana-nātha pālaya paraṃ jānāmi na tvāṃ vinā ॥  
 
bhaktāpāya-bhujaṅga-gāruḍa-maṇistrailokya-rakṣhā-maṇiḥ  
gopī-lochana-chātakāmbuda-maṇiḥ saundarya-mudrā-maṇiḥ ।  
yaḥ kāntā-maṇi-rukmiṇī-ghana-kucha-dvandvaika-bhūṣhā-maṇiḥ  
śhreyo deva-śhikhā-maṇir-diśhatu no gopāla-chūḍāmaṇiḥ॥  
 
śhatru-chchhedaika-mantraṃ sakalam upaniṣhad-vākya-sampūjya-mantraṃ  
saṃsārottāra-mantraṃ samuchita-tamaḥ-saṅgha-niryāṇa-mantram ।  
sarvaiśhvaryaika-mantraṃ vyasana-bhujaga-sandaṣhṭa-santrāṇa-mantraṃ  
jihve śhrī-kṛṣhṇa-mantraṃ japa tapa satataṃ janma-sāphalya-mantram॥ 

 
 
 

Hanumat-Stotram 

buddhirbalam yaśodhairyam nirbhayatvam arogatā ।  

ajāḍyam vākpaṭutvam cha hanūmat smaraṇāt bhavet ॥ 

 
 

Mangalam 

 
 

Śhaṅkarāya śhaṅkarāya śhaṅkarāya maṅgalam ।  
sakala-dharma-rakṣhakāya mokṣhadāya maṅgalam ॥  
Śhaṅkarāya śhrī-jayendra-guru-varāya maṅgalam ।  
Śhrīśaṅkara-vijayendrāchāryāya maṅgalam ॥  
sumukhāya maṅgalam ṣhaṇmukhāya maṅgalam ।  
sahasra-dala-padma-pīṭha-vāsinyai maṅgalam ॥  
kāmakoṭi-guruvara-chandra-śhekharāya maṅgalam ।  
kāmita-prada-govindāya achyutāya maṅgalam ॥   
kāmākṣhi-pati-śhivāya naṭeśhāya maṅgalam ।  
kāruṇya-pūrṇa-vīra-mārutaye maṅgalam ॥  

